Хөрмәтле коллегалар! Техникумда  студентлар белән эшли башлагач яшьләр тормышы, аларның бер-берсенә мөнәсәбәте белән ныграк кызыксына башладым. Шул темага кагылышлы әсәрләрне бүгенге көн язучылары әсәрләреннән дә бераз барладым. Шушы фикер-язмаларны сезгә дә тәкъдим итәм. Бәлки ярдәме тияр. Ихтирам белән Хәйруллина Зөлфия Валиевна. Әлмәт шәһәре политехника техникумының татар теле укытучысы.
Бүгенге көн язучылары әсәрләрендә 
яшьләр арасындагы мөнәсәбәтләрнең чагылышы
(Зифа Кадырованың “Сагынырсың мин булмам” 
әсәренә нигезләнеп)

Кереш
Әдәбият сүзенең нигезендә әдәп сүзе ята. Һәр чорның әхлак, әдәп нормалары әдәби язмаларда чагылган. Шуңа да әдәби китаплар уку, укылган әсәрләрдәге геройларның холык-фигыльләрен үзеңнеке белән чагыштырып карау аша һәркем үзенең әхлакый бәясен билгели ала. Һәр чорның тарихта үз эзе бар. Ләкин һәр чорда да иң үзәк мәсәләләрнең берсе булып халыкларның әхлак-мораль нормалары исәпләнгән. Әхлаклылык күрсәткече булып яңа төзелгән гаиләләр саны һәм аларның таркалмыйча саклануы торган. Ә инде гаилә ныклыгының нигезендә яшьләр арасындагы мөнәсәбәтләрнең чын мәхәббәткә корылуы һәм яшь парларның томышка әзерлекле булуы тора. Шушыларны истә тотып үзебезнең татар теле һәм әдәбияты дәресләрендә без өйрәнү предметы итеп бүгенге көн язучылары әсәрләрендә яшьләр арасындагы мөнәсәбәтләрнең чагылышы дигән теманы алдык. Бүгенге катлаулы заманда яшьләр темасы, аларның укуга, гаилә коруга мөнәсәбәте актуаль булып кала. Кемнәрнеңдер язмышын әти-әниләре алдан ук хәл итеп куя, ә кемнәрдер һөнәрен дә, уку йортын да үзе сайлый, үзе мөстәкыйль укып чыга. Шунлыктан мәхәббәткә, гаилә кору, балалар үстерүгә дә карашлар төрлечә.
Алда әйтелгәннәрне истә тотып, без өйрәнү объекты итеп бүгенге көн язучыларының яшьләр темасына кагылышлы әсәрләрен алырга булдык. (Фәнис Яруллин “Яралы язмышлар”, Мәдинә Маликова “Алтын ятьмә”, Н. Гыйматдинова “Бүре каны”, З. Кадырова “Сагынырсың мин булмам”, “Язмыш сынавы”).
Эзләнү гипотезасы итеп укыячак әсәрләрдәге геройларның бер-берсенә мөнәсәбәтен, мәхәббәт турындагы фикерләүләрен, гаилә төзүгә карашларын алдык.
Максатыбыз – үсеп килүче яшь буында гаилә төзүгә һәм мәхәббәткә дөрес караш тәрбияләргә ярдәм итү.
Максатыбызга ирешү өчен үз алдыбызга түбәндәге бурычларны куйдык:

· яшьләр арасындагы проблемаларның башка авторлар әсәрләрендә чагылышына күзәтү ясау;

· популяр язучы Зифа Кадырова әсәрләрендә яшьләр проблемасының чагылышын өйрәнү;

· Сөмбел образы аркылы әлеге проблеманың чишелешен ачыклау; ныклы гаилә төзү, бәхетле булу нигезләренең серләрен ачу;
Яшьләр арасындагы проблемаларның 
башка авторлар әсәрләрендә чагылышы
Үсеп килүче яшь буын, аларның тормышка карашы, бер-берсенә мөнәсәбәте, проблемалары турында язмаган бер генә шагыйрь дә, язучы да юктыр. Һәр чорның үз үзенчәлекләре, тормыш кануннары бар. Татар әдәбиятында мең еллар буе халкыбызның өмет-хыяллары, моң-зары, теләк-омтылышлары гәүдәләнеп калган. Әдәби әсәрләр аркылы без әби-бабаларыбызның әхлакый һәм эстетик идеаллары, тарихта үткәннәре белән танышабыз.

Адәм баласы җиргә яратылганнан бирле мәңгелек булып саналган проблема бар – ул яшьлек-мәхәббәт, ярату-яратылу, үпкәләү-югалтулар, табышлар. Әдәбиятка күз салсак, Ләйләнең Мәҗнүне, Таһирның Зөһрәсе, Галиябануның Хәлиле булган. 
Барсы да сөю утында янган, кемдер бәхетле булган, ә кемнәрдер, янып көлгә әйләнгән. 
Борынгы әдәбият үрнәге булган Кол Галинең “Йосыф китабы”нда максатка ирешү, мөнәсәбәтләрне җайга салуның нигезендә сабырлык, гаделлек, тугрылык ята. Сабырлык-геройларның табигатен, эш-гамәлен бизи торган күркәм сыйфат. Автор сабырлыкны кешеләрнең кешелеклелеген, сынаучы бер үлчәү итеп карый. Ни өчен, мәсәлән, Зөләйха мәхәббәттә дәвамлы михнәтләргә дучар була? Чөнки ул, Йосыфның киңәшләрен тотмыйча, сабырсызлык кыла. Бары тик михнәтләр кичү генә аңа үз хаталарын аңларга, алардан котылырга ярдәм итә.

Әсәр халыкта әкият-дастаннар рәвешендә яшәгән, мәктәп-мәдрәсәләрдә уку әсбабы буларак та өйрәнелгән. Аның күп төрле нөсхәләре, вариантлары барлыкка килгән. Махсус көйләргә укылуы, җырлануы да мәгълүм. “Йосыф китабы”ның яшьләр арасында бер-берсенә карата тугрылык, сабырлык, әдәплелек тәрбияләүдә әһәмияте зур булган.

Безгә кадәр булган яшьләргә ачлык-ялангачлык, сугыш афәтләрен күрергә туры килгән. Күп кенә проблемаларның башында юклык торган. Галиябану шуның аркасында Хәлилен югалткан. Гомер буе баерга теләгән әтисе кызы бәхете бәрабәренә акчалы булып калырга тырышкан. 

Яшьләр арасындагы мөнәсәбәтләрнең җимерелүенә китергән сәбәпләрнең берсе булып илдәге сәяси (политик) вакыйгаларның тәэсире тора. Гаяз Исхакыйның “Зөләйха” драмасы шуның ачык мисалы. Дингә, милләткә бәйле вакыйгалар гаиләнең таралуына, фаҗигагә китерә. Әсәрдәге геройлар тел язмышын, милләт яшәешен үз язмышларыннан өстен куялар. 
 Ә безнең яшьлек ил-көн тыныч, өстәлләр мул булган чорга туры килде. Бер карасаң, бар да яхшы. Рәхәтләнеп укырга, эшләргә, яшәргә генә. Тик, юк шул. 

Фән-техника казанышлары алга киткән,дөньяны интернет челтәре чолгап алган бүгенге көн яшьләренең дә үз проблемалары, борчу-мәшәкатьләре бар. Бүгенге яшьләр арасындагы төп проблемаларның берсе булып гаилә коруга, мәхәббәткә җиңел караш тора. Шуның нәтиҗәсендә рәнҗетелеп калган кызлар, туганчы ук ятим калган балалар, бер-ике ел тору белән таркалган гаиләләр барлыкка килә. Без татар теле һәм әдәбияты дәресләрендә шушы темага кагылышлы күп кенә авторларның әсәрләре белән таныштык. Фәнис Яруллинның “Яралы язмышлар” әсәрендә саксыз мәхәббәт җимеше булып дөньяга килгән, ә аннан соң балалар йортларында тәрбияләнгән ятим балалар язмышы белән очраштык. Бу әсәрдә төп герой – Миннегөл апа. Ятим калган балаларның ачы язмышы нигезендә барысында да бер үк күренешкә тап буласың: вакытлы мавыгуны мәхәббәт белән бутап ялгышу. Геройларның яшьләре дә бер чама. Мәктәп бетереп, әти-әни канаты астыннан чыгып иректә яшәгән мөстәкыйль беренче адымнары, беренче ялгышлары, ачы ялгышның ачы җимешләре. Иң кызганычы, күбесенең балаларын алып үстерергә мөмкинлекләре булып та алардан баш тартуы.
Мәдинә Маликованың “Алтын ятьмә” повестенда Тәслимәнең тормыш авырлыкларын җиңү өчен акча колына әйләнүен, шуның нәтиҗәсендә гаиләсе таркалуын күреп борчылдык. Заманында бөтен шәһәргә танылган бию укытучысы Тәслимә үзгәртеп кору чорының авырлыклары алдында үз принципларыннан, тормышка булган карашыннан баш тартырга мәҗбүр була.
Зифа буйлы, сылу гәүдәле, күбәләк кебек очып кына йөри торган ханым гаиләсен ачлыктан, акчасызлыктан саклап калу өчен сәүдә юлына кереп китә. Вакытлыча кыенлыклар үтеп, ире хезмәт хакы ала башлагач та Тәслимә акчага каршы тора алырлык көч таба алмый. Ә бу исә иренә булган тугрылыгын югалтуга китерә. Ирекле мәхәббәткә өстенлек биргән Тәслимә әсәрнең ахырында беркемгә дә кирәкмәгән, ялгыз гомер кичерүче акча савытына әйләнеп кала.
Нәбирә Гыйматдинова әсәрләрендәге геройларның мәхәббәткә хыянәт итеп үзләренең дә тормыш төпкеленә тәгәрәвен күрдек. Автор яшьләр арасындагы мөнәсәбәтләрне табигать күренешләре белән бәйләп күрсәтә. Кешеләрдәге миһербансызлык, шәфкатьсезлекне сихер, кеше аңы эшчәнлегеннән өстен сәер күренешләр белән бәйләп бирә.
3. Зифа кадырова әсәрләрендә яшьләр проблемасының чагылышы.
Сөмбел образы аркылы әлеге проблеманың чишелеше
Арада күңелгә кереп калган, әсәрләрен өстәл китабы итеп тотордай автор дип Зифа Кадырованы атарга мөмкин булыр иде. Без авторның дүрт әсәре белән таныштык. Әсәрләрнең дүртесендә дә төп геойлар безнең студентларның яшьтәшләре, алар арасындагы проблемалар, аларның чишелеше күрсәтелгән. Тик чишелешкә кадәр аларга сикәлтәле тормышның урау юлларыннан күп чакырымнар үтәргә туры килә. 
“Язмыш сынавы” әсәрендә көнчелек, хөсетлек,үчләшү, башкалардан өстен булырга теләү, башкалар фикере, алай гына да түгел, язмышы белән исәпләшмичә кылган гамәлләрнең тулы нәсел балаларына китергән фаҗигәләре күрсәтелгән. Мөнирәнең корбаны булган Әлфия, Илдуслар үзләре генә түгел, балалары да шактый озак тилмерәләр явызлыклардан. Ә Гүзәл исә, үз хаталарын аңлап  бәхеткә ирешкәнче бик күп кыенлыклар, кимсетүләр аша үтә. Таһир белән Ильяска, Мөнирә эшләгән явызлыклар аркасында, якты дөнья белән хушлашырга туры килә.

Әсәрдә барыбызны да дулкынландырган герой – Ләйсән. Аның Чечнядан аяксыз калып кайткан Раушанга карата булган эчкерсез, саф мәхәббәте, ярата, мәхәббәте өчен көрәшә белүе. Ләйсәннең көчле рухлы, ихтыяр көчле булуы Раушанга яңадан томышка кайтырга, институт бетереп, гаилә корып бәхетле булырга ярдәм итә.
 “Сагынырсың мин булмам” әсәренең төп герое – Сөмбел. Кечкенә буйлы, бөтерчек кебек хәрәкәтчән, шат күңелле, ачык йөзле кыз бәхет диңгезендә йөзә. Ул-гашыйк! Кемгә диген әле, Ахун авылының иң чибәр егете Булатка!. Тик бу бәхет мизгел генә була шул. Сөмбелнең саф, чиста хисләренә ул ялган, икейөзлелек белән җавап бирә. Булат өчен Сөмбел вакыт үткәрү өчен курчак кына булган икән бит, ә чын хисләрен ул күрше авыл кызы Фәридә өчен саклаган. Фәридә Сөмбелнең киресе: артыгын сөйләшмәс, озын буйлы, зифа гәүдәле, бик чибәр. Аның белән бер урамнан үтү – Булат өчен олы бәхет.

Балалар бакчасында санитарка булып эшләүче Сөмбел Булатка авырлы булуын әйткәч, тормыш икегә бүленә. Кичә генә бәхеттән исереп йөргән кыз проблемалары белән ялгызы кала. Ләкин тормышта һәр авыруның үз дәвасы бар. Сөмбелгә дә ярдәм итүче изге күңелле кешеләр табыла. Алай гына да түгел, аның чын хисләрен аңлаучы, олы мәхәббәтенә лаек булган тормыш юлдашы да табыла.
Ул – Булатның энесе Байрас. Әсәрнең башыннан ахырына кадәр без Сөмбелнең бай күңел дөньясына, көчле рухлы булуына, мәхәббәтне саклый, аңлый белүенә сокландык. Башкалар үзләрен ташлаган егетләргә каргыш-ләгънәт яудырганда Сөмбел, яраткан кешесенә комачауламыйм дип, алты айлык улы Азамат белән Сәмәркандка юл тота. Сагына, саргая, ләкин түзә. Медицина университетына укырга кереп, хирург-гинеколог дипломы алып, туган якларына әйләнеп кайта. 

Еш кына мондый хәлдә калган кызлар төшенкелеккә биреләләр, баладан котылып, гомерлеккә әни булу хокукыннан мәхрүм булалар, урамда очрашканда бер-берсен күрмиләр. Сөмбел үзенең сабырлыгы, яхшы күңелле булуы, тырышлыгы белән тирә-ягындагыларның мәхәббәтен яулый. Булатның әти-әниләре, энесе Әлфис өчен ул иң якын сердәшкә әйләнә, ә Байрас өчен ышанычлы гомер юлдашы була. Авыр чакта Сөмбелдән баш тартып Фәридәгә өйләнгән Булат хатасын тиз аңлый, ләкин кирегә юл юк. Гомеренең калган өлешен ул үзе кайчандыр баш тарткан улын, Сөмбелне сагынып, алар бәхете белән генә бәхетле булып үткәрә.

Әсәрдә барыбыз да үрнәк алырдай гаҗәеп кешеләр – Булатның әти-әниләре. Менә кайда ул олы йөрәклелек, балаларны чын ярату! Гадәттә, балалары ялгышлык кылган әти-әниләр кешеләр сизмәсен, туганнар белмәсен дип нинди генә ахмахлыкларга бармыйлар. Ә Шәүкәт абый белән Наҗия апа, авырлы булуын белүгә, Сөмбелне түрләренә алып кайтып утырталар. Оныклары Азаматны да бергәләп үстерәләр.
4. Ныклы гаилә төзү, бәхетле булу нигезләре. Йомгак
Тормыштагы бар нәрсә акча белән үлчәнгән бу заманда әлеге әсәр, аның геройлары яшьләргә юл күрсәтүче маяк булып тора. Әсәрдәге вакыйгалар безгә таныш сюжетларга корылган. Тик сюжетларның чишелеше генә барыбызны таң калдырырдай. Бүген мәхәббәт сүзенең аныклагычы булып квартира, машина, акча, байлык тора. Күп кенә никахлар шуңа нигезләнеп корыла. Ләкин, ни кызганыч, бу никахларның гомере озын булмый. Шуңа да, бүгенге статистик мәгълүматлар буенча, гаиләләрнең күпчелек өлеше биш ел эчендә таркала. Әти-әниләр бар булган байлыкларын туздырып, еш кына муеннан әҗәткә батып, берсеннән-берсе уздырып зурлап туйлар ясыйлар. Ә менә гел әзергә генә өйрәнгән балалар, яшәү барышында килеп чыккан кечкенә генә проблемаларны да хәл итә алмыйча, ачуланыша, берсен-берсе кимсетә башлыйлар. Еш кына бу ызгыш-талашларга әти-әниләр дә кушыла. Нәтиҗәдә, гаилә таркала. Туйга кадәр бер-берсеннән башка яши алмаган парлар берсен-берсе күрә алмас дәрәҗәгә җитәләр. 
Гаилә ул – җиде мин дигән сүз. Шул җиде эченә әти-әниең дә, туганнарың да, ир яки хатынның әти-әниләре, туганнары да керә. Алар янына балалар кушыла. Гаилә корган вакытта егет яки кыз менә шушы “җиде мин”нең барысы белән дә уртак тел табып яшәргә әзер булырга тиеш. Ир-ат та, хатын-кыз да үз вазифаларын төгәл үтәгәндә, гаилә йөген бергәләп тартканда гына үрнәк гаилә төзергә һәм бәхетле балалар үстерергә мөмкин.
Күңелнең иң нечкә, иң четерекле, иң матур һәм иң катлаулы тойгысы – мәхәббәт турында син болай эшлә, ә син менә тегеләй ит дип, шул проблеманы гомер буе өйрәнүчеләр дә киңәш бирә алмыйлар. Әдәби әсәрләрдә язучы үз образлары аша теге яки бу геройның мәхәббәтен тасвирлый, күрсәтә. Бертөрле мәхәббәтне ул яклый, икенчесен кире кага, укучысын уйландыра, аны да шул проблемалар тирәсендә фикер йөрттерә. Язучы укучыны мәхәббәтнең кадерен белергә өйрәтә, аның зур, матур хис икәнен, яшәүгә бәхет һәм ямь бирүен әйтә, әмма беркемгә дә рецепт бирми, бирә алмый, кулыннан килми. Чөнки, Такташ әйтмешли, мәхәббәт ул үзе иске нәрсә, ләкин һәрбер йөрәк аны яңарта.  
“Сагынырсың мин булмам” әсәрен укыганнан соң безнең төркемдә төрле фикерләр булды. Кемнәрдер Сөмбелне, Байрасны яклады. Кайберәүләр, киресенчә, Булат ягында булды. Бәхәсләрнең дәвамы өйдә әти-әниләр, туганнар, дуслар белән дә булды. Тик барыбызны да берләштергән бер уртак фикергә килеп, йомгак ясадык. Бу әсәр безне ярата белергә, мәхәббәт өчен көрәшә белергә, яраткан кешеңне бәхетле итәргә тырышырга өйрәтә. Чын мәхәббәт булган җирдә хыянәткә, ялганга, усаллыкка урын булмавын күрсәтә. Тормышта нинди генә ситуациядә калсаң да кеше булып калырга, бәхетле булыр өчен көрәшергә кирәк. Ә бәхетле булыр өчен төпле белем алып, яхшы белгеч булырга, алдагы көнеңә ышаныч белән карарга кирәк. Җирдә аягыңа нык басып торганда гына үз-үзеңне яратырга һәм хөрмәт итәргә мөмкин.Ә үзен-үзе яратмаган кешене кемнеңдер яратуын һәм хөрмәт итүен күз алдына китерү дә мөмкин түгел.

Әдәби әсәрдә шулай ук кешенең эчке һәм тышкы матурлыгын чагыштырып карауга, эчке матурлык аркылы рухи халәтен күрсәтүгә зур игътибар бирелә. Ә эчке матурлыкның күрсәткече булып геройларның сүз сөреше, сөйләм байлыгы, сөйләү әдәбе тора. Һәм инде минем үземнең укучыларыма әйтәсе килгән сүзем шул: тышкы матурлык, вакытлыча мавыгуларга алданып кирәкмәгән ялгышлар ясамасак иде. Үзебез укыган әсәрләрдәге геройларның язмышларыннан нәтиҗә ясап, яхшыны яманнан аерырга өйрәнсәк, киләчәгебез матуррак, гаиләләребез ныклырак булыр иде.

